
Figura central do Rexurdimento, a obra poética de Manuel
Curros Enríquez está estreitamente vencellada á súa vila natal,
Celanova. Centro cultural da Europa do século X, o mosteiro fun-
dado por Rosendo Méndez contou dende eses tempos cunha
intensa vida intelectual mantendo cátedras de Retórica, Poética e
Gramática ó longo dos séculos. Xa executada a desamortización,
na época do Romanticismo prodúcese na vila de San Rosendo
unha verdadeira explosión poética, paralela á explosión urbanísti-
ca e demográfica que coñece dende comezos do XIX.

Nos anos centrais do século XIX, en efecto, ve a luz na
Terra de Celanova unha ampla nómina de poetas, iso si, de
importancia desigual: Francisco Roque Rodríguez, Cesáreo
Fernández Losada, Castor Elices Rodríguez, Leonardo Mármol
Fernández, Germán Justo Castro, Castor Méndez Brandón xunto
con Manuel Curros Enríquez… Dependendo dos casos, dende a
nenez, estes homes manteñen unha relación humana e poética,
sempre orientada pola admiración e a imitación de Curros, que
conviviu con eles na vila ata os seus catorce ou quince anos.
Curros, Elices e Mármol estudiaron as primeiras letras na Escola
primaria de don Manuel Rebollo (Vilanova 1953: 28); o trato con
Justo Castro continuará en terras cubanas. Coincidencias biográ-
ficas no tempo e no espacio celanovés e paralelismos no estilo e a
concepción poemática lévannos a falar dunha auténtica Escola
poética de Celanova, que terá como centro o autor de Aires da
miña terra e que atopará unha impresionante continuidade na
posteridade.

¿A que se debe esta explosión de poetas románticos e pos-
románticos nunha vila de pouco máis de cinco mil habitantes a
finais do século? ¿Cal é a razón de que esa floración poética non
cese no XIX e teña unha asombrosa continuidade no século XX,
con poetas tan transcendentais para a literatura galega como Celso

Emilio Ferreiro e Xosé Velo Mosquera, Xosé Luís Méndez Ferrín ou
Paulino Vázquez?

Temos que remontarnos dez séculos máis atrás, cando a
Vila do Vilar é elixida en 936 polo futuro San Rosendo, fillo do
conde Gutierre Méndez e gobernador xeral de Galicia, para unha
singular fundación persoal, o mosteiro de Celanova. Este cenobio
benedictino foi engrandecéndose extraordinariamente con nume-
rosas fundacións reais e nobiliarias, familiares e privadas, ata che-
gar ós máis de sesenta priorados que dependían de Celanova a
finais do século XVI.

Como xa quedou dito, sede dunha Escola Monástica e
dunha magnífica Biblioteca enriquecida pola doazón da librería
persoal do fundador, Celanova foi o cenáculo máis poderoso da
Península e o gran centro cultural da Europa do século X, dotado
de importantes cátedras nas que se ensinaba o Trivium e o
Quadrivium dende o mandato do abade Manilano, tal como figu-
ra en escritura do capítulo do mosteiro. Durante o século XI
Celanova foi unha auténtica “Universidad en ciernes”, en palabras
de Alberto Vilanova (1953: 16. Cid Rumbao 1994: 52 e 54).
Alonso de San Vítores chega a dicir en Sol de Occidente: “El R.
Monasterio de S. Salvador de Celanova, fundado por S. Rosendo
obispo de Dumio, levantó Escuelas; donde los monjes eran tan
doctos que se llamaba el Abad, Abbas Doctorum Monachorum” (cfr.
Vilanova 1953: 16).

A vila que se vai formando arredor do rico mosteiro terá
dende sempre a súa propia personalidade civil, enfrontándose
cando fai falla contra as autoridades monacais, pero beneficiándo-
se ó mesmo tempo dos grandes cronistas e homes de letras que
sentaban cátedra en San Salvador, como frei Gaspar Alvarez de
Losada ou o celanovés Mauro Castellá Ferrer no século XVI; a
estirpe dos Feixóo, presente nas ribeiras do Arnoia dende o século
XIV e que deron ilustres homes de cultura no XVIII; un século
máis tarde, frei Torcuato de Vargas ou frei Benito de la Cueva, auto-
res ambos os dous dos libros coa historia do mosteiro de Celanova
máis coñecido como Celanova ilustrada, que acabaría nas mans

dunha figura esencial para entender a Escola poética de Curros,
Cesáreo Fernández Losada.

Os primeiros períodos decimonónicos de poder liberal
(1820-1823) remataron co esplendor político e artístico monástico
e, de feito, a exclaustración definitiva e a desamortización de 1835
deixaron baleiro o poderoso mosteiro; os seus antigos colonos e
servos pasaron a converterse en cidadáns do concello de Celanova,
xermolo do gran crecemento urbano e cultural que coñeceu a vila
ó longo do XIX. Excepción feliz en Galicia, as diferentes funcións
que desempeñará o convento, dende parroquia a sede do concello,
escola e ata cárcere, fará posible unha excelente conservación.

1 CURROS E A SÚA ESCOLA POÉTICA: OS COETÁNEOS

Manuel Curros Enríquez dedicou ó ilustre médico cirur-
xián e benfeitor da súa vila, Cesáreo Fernández Losada, unhas
sentidas páxinas na súa serie “Hijos ilustres de Galicia”, publicada
en La Tierra Gallega da Habana entre 1894 e 1896, nas que fai
unha emotiva evocación precisamente da súa comarca e das rela-
cións de amizade entre as dúas familias: “Nacido en el mismo valle
en que se deslizó nuestra infancia, su hogar era, por así decirlo,
una prolongación del nuestro, al que se unía, no tanto por la pro-
ximidad de la distancia como por el afecto entrañable, verdadera-
mente fraternal, que se profesaban los jefes de las dos familias”
(1911: 268).

Fillo do médico de Celanova, Fernández Losada, como
Curros, marchara moi cedo para seguir os seus estudios no
Instituto de Ourense primeiro e na Facultade de Medicina de
Madrid despois. A súa volta á vila natal impresionou fortemente ó
grupo de nenos que xogaba entón polas rúas da vila, Elices,
Mármol, Curros, vinte anos máis novos ca el: “Su llegada a
Celanova tenía que ser, naturalmente, un acontecimiento. Se le
admiraba y se le envidiaba… y nosotros nos quedábamos mirán-
dolo de hito en hito, con ese asombro con el que en la infancia se
ve todo lo que brilla y deslumbra, devorados por un anhelo vago
de brillar y deslumbrar como él” (1911: 270).

Sen dúbida ningunha esa forte impresión e eses desexos de
seguir os pasos de Fernández Losada calaron máis a fondo nun
imaxinativo Castor Elices, que tamén estudiou Medicina e entrou
na Sanidade Militar, ocupación por outra banda frecuente entre os
intelectuais galeguistas da época, como é o caso de Lamas
Carvajal, o gran amigo de Curros, de Pondal ou de Benito Losada.
Modelo canónico do vate romántico, Castor Elices é un poeta dos
que chama Carballo Calero (1981: 401 e ss.) “diádocos”, epígonos
dos grandes clásicos do Rexurdimento que son os seus coetáneos.
En efecto, Elices é amigo e compañeiro de escola e de xogos de
Curros pois nace nos mesmos anos e na mesma vila ca el, como
Leandro Mármol, creador e director das publicacións coruñesas La
Aurora de Galicia e El Danzante, emparentado cunha das familias
máis cultas da Celanova finisecular, os Moreiras. Prototipos do
poeta romántico, ambos os dous morreron prematuramente,
cando aínda non alcanzaran os corenta anos de idade, e por esa
razón dedícalles Curros unha emotiva e sentida loanza no Canto
IV de O divino sainete:

- ¡Venia ós que, despois de feita
a sembra, pechan os ollos
sin agarda-la colleita,

que, ó fin, eles son felices
como vós no vosa tomba, 
doce Mármol, tenro Elices!…

(IV. vv. 25-30). 

Poeta romántico no sentido máis literal, no biográfico e no
poético, a Elices acáenlle os tópicos da crítica impresionista da
época: “Muerto en la flor de la vida, sus composiciones impregna-
das de tristeza y melancolía son un lamento”, en manida afirma-
ción de Eugenio Carré Aldao (1911: 106), para quen o galego do
celanovés é correcto e fluído. Elices está xa representado na
Antoloxía publicada e prologada en 1886, o ano da súa morte, por
D. Leandro de Saralegui y Medina, Poesías escogidas de autores galle-

gos contemporáneos. O seu escaso coñecemento débese ós tres poe-
mas publicados por Carré Aldao na súa Literatura Gallega
(Barcelona 1911): “A miña nai”, “As follas secas” e “Aínda te quero”
(Carballo 1981: 460). Sen dúbida o feito de non ter editado en
volume as más de cen composicións poéticas que espallou por xor-
nais, almanaques e folletíns, 16 delas en galego, xunto co feito de
morrer cedo en demasía, condenouno ó esquecemento. En efecto,
tanto o seu amigo Curros como a crítica teñen posto de manifesto
o lamento pola temperá morte do celanovés que, en opinión do
mesmo Carré, “si la muerte no le hubiera detenido en su carrera
estaba destinado á ser figura preeminente de nuestras letras”
(1911: 106).

Aínda que é evidente a influencia da poesía de Curros na
do seu amigo Elices, Vilanova pon de manifesto que “‘A morte d’a
miña nai’, influyó poderosamente en la que con el título ‘A miña
nai’, compuso sentido y bellamente también, su insigne paisano el
gran poeta Castor Elices, con ocasión de la muerte de su madre”
(1953: 26), e de feito a de Elices vai precedida da cita da de Curros.
A súa poesía en galego e en castelán amosa a súa profunda tristura
de alma, froito do seu carácter melancólico e dos seus desenganos
vitais e amorosos, que expresa con tinturas ultrarrománticas de
natureza mesmo macabra (“Amargura”, “A mi madre muerta”, “En
el cementerio”, “Melancolía”). Alomenos dedica catro poemas ó
seu querido e admirado Curros Enríquez, un deles co gallo do día
de defuntos.

Sempre se falou da necesidade de editar as súas composi-
cións poéticas, producción que para o case sempre mal informado
Couceiro Freijomil non era moi abundante aínda que fose boa en
xeral (trátase de máis de cen poemas). O rancio erudito faise eco
dese desexo nunca cumprido ata agora: “Se habló entonces de la
conveniencia de recoger sus mejores composiciones poéticas en un
libro, pero entre nosotros no hubo un generoso editor que quisie-
ra hacerlo…” (1951: 389). Hoxe podo, neste magno Congreso
dedicado ó seu mestre, dar a feliz nova de que por fin apareceu ese
xeneroso editor na persoa de Manuel Ramos, gracias ó coidado e

dilección de Fernando Román Alonso e que pronto contaremos
coa anhelada edición da poesía de Castor Elices.

Outro dos amigos de Curros, bastante maior ca el,
Francisco Roque (1808-1892), foi un personaxe singular de
Celanova, onde chegou a oficiar como xuíz de paz e como secreta-
rio municipal accidental, sendo famoso na vila polas súas senten-
cias de fondo sentido social. Inxenuo e de mentalidade fondamen-
te ilusoria, foi obxecto de moitas burlas e brincadeiras por parte
dos seus concidadáns, que o caricaturizaron en extremo, como no
caso dun banquete no Liceo de Ourense onde, cando ía tomar a
palabra, prenderon lume facéndolle crer que non era lume senón a
inspiración. Poeta circunstancial e francamente mediocre, entre os
seus poemas figura “A noite boa”, tamén coñecido como “A misa
d’o Galo”, co que se presentou ó Certame poético convocado por
don Modesto Fernández y González, que gañou o autor de A Virxe
do Cristal. O 5 de xaneiro de 1878 publicou en El Heraldo Gallego
un curioso poema “A mi amigo D. Manuel Curros Enríquez en el
día de su santo”. Máis que un poema de felicitación pola súa ono-
mástica, esta composición moi retorizada parece un poema necro-
lóxico. Soamente no epílogo recolle o tema do aniversario:

Recibe mi parabién
Joven vate esclarecido:
Elevo mi alma al olvido
Porque sé me quieres bien.
Yo me honro también
De verte subir a la altura
Que merece el mérito y cultura;
me faltan frases y elegancia
para manifestarte con constancia
mis deseos por tu ventura.

Epígono propiamente dito sería Castor Méndez Brandón,
barítono e poeta que publicou tres curiosos libros de carácter mis-
celáneo con poemas, prosas, artigos, traduccións e crítica literaria:
Canciones y poesías gallegas (1908), Frangullas (1910) e Celanoverías
(1913). Precisamente a súa irmá Modesta Méndez Brandón foi a

musa que rexeitou ó seu admirado poeta Castor Elices, quen tería
unha auténtica morte de amor, desesperado pola frialdade da
moza.

Ben dotado para o canto, chegou a actuar no Teatro Real
de Madrid, e puxo a súa arte ó servicio da poesía galega en xeral e
da poesía de Curros en particular cantando os seus poemas no
Ateneo madrileño, comentados na conferencia que se recolle no
seu primeiro libro. Nun fermoso texto de dona Emilia Pardo Bazán
sobre a súa visita ó mosteiro de Celanova, evocando a noite que
pasou no Casino da Vila, daquela nas dependencias do mosteiro,
fala sen dúbida de Méndez Brandón cando escribe: “El baile y el
concierto –pues tuvimos ocasión de oír una rara voz de barítono
que hará maravillas cuando esté del todo educada” (1887, en
1984: 209)… Na súa Literatura Gallega de 1911 Carré Aldao defí-
neo como “cantante distinguido, propagador de nuestra música y
poeta de Cantares” (1991: 115), aínda que non destacou polos
seus dotes líricos. 

En Frangullas, libro tan desigual como descoñecido, ató-
panse composicións inspiradas nas que imita atinadamente o esti-
lo de Rosalía e de Curros, incluíndo dous longos poemas dedica-
dos á morte do poeta. Se no primeiro volve sobre o tema recorren-
te da salvación da súa alma clerófoba, que tanto preocupaba ós
poetas que lle dedicaron necrolóxicas, o segundo contén unha
aceda queixa ante o feito de que os sagrados restos do autor de
Aires da miña terra non estivesen en Celanova. Dotado dun ritmo
prodixioso, este espléndido poema de grave denuncia titulado
“Dende Celda-nova” foi lido por Méndez Brandón na velada necro-
lóxica celebrada en Celanova o 6 de outubro de 1908:

As cinxas sagradas
d’o noso Poeta,
¿pr’o é qu’elas foron?
¿quén é que as detenta?

¿Quén n’os rouba o pracer tan amado,
d’eiquí perto telas,

pr’a que as poidan bicar amorosos
os prácidos ventos que baixan d’a serra?

Non se lle ten dado o valor que lle corresponde á obra poé-
tica de Méndez Brandón, en boa parte pola idea herdada dun de
tantos xuízos de valor absurdos, espallados por Couceiro Freijomil
no seu Diccionario. É magoa que estudios e diccionarios moi recen-
tes (incluso o excelente de Dolores Vilavedra) repitan, sen ter lido
o poeta celanovés, a apostila do historiador literario franquista:
“Trátase de obras de escaso valor literario” (1952: 405). É urxente
e necesario denunciar que Couceiro Freijomil carece da mínima
sensibilidade e da suficiente cultura poética e literaria, sempre
mediatizada polas súas opcións políticas fascistas. Maltratou o pro-
pio Curros por motivos exclusivamente ideolóxicos, afirmando dal-
gún dos seus mellores poemas que resultan “falsos y declamato-
rios”. A única argumentación é o seu carácter anticlerical, e de feito
cualifícao de “clerófobo” (1951: 327). O seu reproche chega a afir-
macións tan desatinadas coma esta: “Curros Enríquez padeció el
grave defecto de ser un poseso de la ideología tópica muy en boga
en su tiempo y de revestir, por consiguiente, si bien con bello ropa-
je artístico, los mismos ditirambos al progreso y a la democracia”
que os xornais da época, aplicada ó autor de Aires da miña terra.

Tampouco se librou do fustigamento Leonardo Mármol
Fernández, funcionario da Facenda como Curros, que incluíu tex-
tos do poeta no Almanaque La Aurora de Galicia, por el fundado na
Coruña. Para Couceiro Freijomil, como non podía ser menos, de
Mármol só quedarían “algunos versos que no sobrepasan la línea
de lo mediocre” (1952: 377). É verdade que moitos destes escrito-
res cultivan unha poesía puramente circunstancial e fondamente
costumista, pero todos eles amosan a súa admiración por Curros e
identifícanse co que aquí denominamos a Escola poética de
Celanova. É ese o caso de Germán Justo Castro, emigrante como
Curros na Habana, onde publica o curioso volume Desfogos, coleu-
ción de poesías en gallego e unhas poucas en castelláu (1908). Xa
dende o prólogo de Ángel Barros Freire, evócase a “Un maestro del
habla castellana –que es, á la vez, el ilustre bardo que empuña el
cetro de la poética gallega–, el insigne Curros Enríquez…” (p. X).
Este funcionario do Banco del Canadá en Cuba, nacido na Merca e

sentíndose “d’a parte de Celanova” (p. 167), foi publicando as súas
composicións nos semanarios habaneiros Follas Novas, El Eco de
Galicia e Galicia, onde publicou o 15 de marzo de 1908 o poema
necrolóxico “N’a morte de Curros”.

2 A POSTERIDADE: MANTEMENTO DA ESCOLA POÉTICA

DE CELANOVA

Onde o mundo e a poesía se chaman Celanova, a Casa e a
Terra dos poetas, manterá ata hoxe esa extraordinaria colleita lírica
onde figuran homes nados moi pouco despois do pasamento do
autor de Aires da miña terra: dende Pepe e Celso Emilio Ferreiro ou
Xosé Velo Mosquera ata a figura incontestable de Xosé Luís Méndez
Ferrín. Se comezamos estas reflexións histórico-literarias coa evoca-
ción do médico cirurxián e deputado por Celanova Cesáreo
Fernández Losada, temos que recordar que debemos á súa iniciativa
o feito de que o antigo mosteiro recuperase a súa importante función
cultural e educativa na segunda metade do século. En efecto, o 16
de agosto de 1868, unha parte do edificio converteuse nun Colexio
dos Escolapios, centro de ensino secundario de grandísimo prestixio
que se mantivo en funcionamento durante sesenta anos, ata 1929.
Nas súas aulas estudiarían o bacharelato, entre outros, os irmáns
José e Celso Emilio Ferreiro ademais de Xosé Velo Mosquera1.

Pechado este colexio que non conseguiron manter en fun-
cionamento os agostiños, o relevo da educación secundaria na vila
de Celanova foi recollido polo mestre ourensán Manuel Gago
Justo, que en 1933 abría, cun entusiasmo polo poeta moi pouco
apreciado polas autoridades franquistas, a Academia Manuel
Curros Enríquez. Este centro de estudios era modesto pero atinxiu
un merecido prestixio gracias ó traballo intenso e inesquecible para
moitas xeracións de celanoveses, mantendo en alto o nome do
autor de Aires da miña terra durante corenta longos e escuros anos. 

1. En palabras de Alberto Vilanova: “A esta comunidad debió Celanova, y no sólo
Celanova, sino gran parte de Galicia una gran institución docente en que recibieron
educación y cursaron el bachillerato algunas generaciones de estudiantes, muchos de
los cuales habían de brillar después, ya en posesión de su licenciatura universitaria, en
sus distintas actividades profesionales” (1953: 17).

Nomeado director do grupo escolar de Celanova en 1943,
Manuel Gago Justo, o meu avó, enfrontouse ás autoridades provin-
ciais, que querían poñer o nome de San Rosendo ó centro escolar
oficial; o teimudo director conseguiu que o grupo escolar levase con
honra o nome de Curros Enríquez, pese a presións que recibiu por
parte dos cóengos da catedral e do bispado de Ourense, que mesmo
o ameazaron de excomuñón. Malia moitas tensións e ameazas, don
Manuel Gago puido formar a moitas xeracións de mozos de
Celanova e recibiu unha calorosa homenaxe na súa xubilación, oca-
sión en que se lle concedeu a gran Cruz de Afonso X o Sabio.

Catro anos despois da morte de Curros nacía en Celanova,
moi preto da casa paterna do poeta, Celso Emilio Ferreiro, quen
sería co tempo o seu herdeiro poético, o seu afervoado seguidor e
apaixonado biógrafo. Como escribe Xesús Alonso Montero, “Celso
Emilio, aún niño, lee a Curros por consejo de su madre… Años
después será su biógrafo, su traductor, su panegirista, su admira-
dor y su imitador” (1982: 18). Aínda novo, no Colexio dos
Escolapios, xunto co seu amigo e compañeiro Pepe Velo comeza a
escribir os seus primeiros versos, que dará á luz en 1936, nunha
edición persoal e artesanal, o famoso Cartafol de poesía, onde publi-
can cada un dos dous unha ducia de poemas. Como sinala Antonio
Piñeiro (2000: 47), falando do encontro dos dous rapaces nas aulas
do mosteiro rexentado polos escolapios, “aqueles son tempos que
adica tamén a ler a Curros Enríquez, o gran referente literario da
terra”, cara a quen, malia as diferencias ideolóxicas que o separa-
ban do pai, aquel lle profesaba unha fonda admiración, que o facía
posuidor de todos os poemas do autor de Aires da miña terra
(2000: 31).

Existen moitos paralelismos biográficos entre estas dúas
figuras fundamentais da Escola poética de Celanova, Curros e
Celso Emilio: estudios de Dereito na Universidade, ideoloxía rexio-
nalista ou galeguista de esquerdas, dedicación militante ó xornalis-
mo, decisión de emigrar a América por necesidades económicas e
políticas; ambos reciben grandes homenaxes dos amigos, intelec-
tuais e escritores galeguistas; problemas cos dirixentes da Colonia
Galega en Cuba nun caso e en Venezuela no outro.

Contratado pola Hermandad Gallega de Caracas como xor-
nalista e animador cultural, Celso Emilio terá pronto problemas
coa nova xunta directiva, que o expulsa e acosa, e contra a que
escribirá Viaxe ao país dos ananos. Un grupo de universitarios gale-
gos dirixe unha carta de protesta ó novo presidente, Arístides
Silveira, na que se fai fincapé precisamente neste paralelismo entre
os dous homes de letras nados en Celanova: “La historia de Galicia
conoce ya otro caso en todo semejante a este lamentable del que V.
es protagonista. Otro gran poeta, Curros Enríquez, fue víctima de
un trato parecido por otra sociedad de emigrados. La Historia ha
puesto las cosas en su punto y ha mostrado cabalmente quién era
el gigante y quiénes eran los enanos inmensos y ensoberbecidos”
(en Alonso Montero 1982: 26). 

A proximidade de forma e de fondo, de galeguidade cela-
novesa e de espírito comprometido, era expresada tamén polo
Premio Nobel Camilo José Cela nun texto, “El poeta muerto”, lido
na grande homenaxe celebrada en Compostela en 1979, co gallo
do pasamento do autor de Onde o mundo se chama Celanova: “Celso
Emilio Ferreiro soñó la Galicia que será algún día y lo hizo en un
claro y sonoro gallego que casi nunca es y que se entronca con la
lengua y la intención de Curros Enríquez” (ABC 7.11.1979. En
Alonso Montero 1982: 173).

Tamén o seu compañeiro e amigo Pepe Velo verase obriga-
do a emigrar e exiliarse, mantendo esa identificación, na vida e na
obra, co gran Curros. Cara a 1950, Velo escribe o poema “Galiza só
ten un nome”, a favor da unidade dos emigrantes galegos, dividi-
dos en diferentes sociedades e afrontados en liortas sen fin. Tal
como comenta de novo Alonso Montero: “El ciudadano Velo pone
su musa civil al servicio de una causa concreta, y lo hace con unos
versos que nos recuerdan, inevitablemente, los escritos por Curros
Enríquez, emigrante en Cuba, en ocasión muy parecida” (“Pola
unión”, 1894).

Non podemos esquecer a Pepe Ferreiro, irmán de Celso,
moi coñecido na vila pola súa imaxinación e a súa arte para narrar
contos e fabular historias extraordinarias. Tamén poeta circunstan-

cial, compuxo un par de poemas co gallo do centenario de Curros,
en 1951, ano en que o seu irmán Celso Emilio, o entón alcalde da
vila Manuel Rodríguez, Clodomiro Rodríguez Prenta e o devandi-
to Manuel Gago Justo poñen en marcha o que será o Padroado pro-
Casa de Curros, cobizoso proxecto que soamente cincuenta anos
despois, no 150 aniversario do nacemento do poeta, será unha rea-
lidade, gracias ó esforzo e o traballo do alcalde Antonio Mouriño,
o seu equipo de Goberno e o actual Padroado Curros Enríquez.

É este o lugar para dar ó prelo estes dous poemas de Pepe
Ferreiro ata agora inéditos e que son conservados por transmisión
oral e en copias policopiadas polos seus concidadáns. O primeiro
deles evoca a inauguración do busto do poeta realizado por Asorey
e inaugurado precisamente en 1951 nos xardíns da rúa Fernández
Losada. Nunha lingua de sabor fortemente dialectal, coas variantes
propias da fala de Celanova, Ferreiro describe o busto do poeta que
se inauguraba ese día, 16 de setembro de 1951.

Diante d’o busto de Curros

Curros: en bronce fundido,
quedas uxe inaugurado.
O sitio e bó. Nada falta.
O peito n’a pedra erguido,
Y’ alá de frente, Penalta…

Prá faguerche compañía,
puxéronche entr’as palmeiras;
has de ter xardín un día,
con balaustradas nas veiras.

E n’os días de feirón,
c’o bigote retorcido,
escoitas copras dos cegos,
chéirach’o pulpo cocido,
e ouves falar en galego.

Has de ver as procesiós,
enterros d’os anxeliños;
homes con cara de bós,

has nos de ver a todos nos,
y’o trinar dos paxariños.

Trátase dun poema descritivo, fondamente exebrista, refe-
rido á situación da magnífica escultura en bronce de Asorey: no
xardín, daquela flanqueado de palmeiras, situado fronte á alameda
do mosteiro e a fonte das Triguerizas, o que se chamaba o Campo
da feira, célebre polos postos das polbeiras celanovesas. A rúa que
separa o xardín da alameda era paso obrigado das procesións e dos
enterros. Dende o lugar que ocupa o seu busto, Curros mira cara
ó lugar do seu célebre gaiteiro, Penalta.

Síntese do ton cívico e anticlerical currosiano é o outro
poema, “Curros, rosmou…”, onde Pepe Ferreiro evoca a condena
e excomuñón do poeta polo bispo de Ourense. A estatua de Curros
expresa a súa ledicia por ter volto á súa querida vila de Celanova,
vivindo de novo entre os seus veciños. Como en tantos poemas
necrolóxicos a el dedicados, non deixa de estar presente, curiosa-
mente, a teima pola salvación da alma do clerófobo Curros, pola
que rezan os seus veciños e mesmo algúns cregos.

Curros, rosmou…

Dicen que non quixo vir,
o Bispo pr’a bendición;
culpa foi d’a comisión,
¿prá que llo foron decir?

Nunca fun d’a devoción,
d’os Bispos d’esta terra;
un mandoume a excomunión,
y’outro, declaroume a guerra.

Pero… iles pasan; y’eu quedo,
n’o corazón d’os galegos;
piden por mín os veciños,
por mín rezan algúns cregos.

Agora prá sempre, cheguei o meu povo.
Queridos veciños ¡que contento estou!

Canto traballastes prá facerme vir…
Agora parece que vivo de novo…
Agora xa teño quen pida por mín…

Nado en Ourense pero moi vencellado pola súa familia a
Vilanova dos Infantes e a Celanova, a obra poética de Xosé Luís
Méndez Ferrín, reunida no volume Poesía enteira de Heriberto Bens
(1980), é unha lírica fondamente civil e abertamente política,
aínda que non deixe de utilizar tamén o rexistro estilístico amoro-
so ou elexíaco. Esta poesía esencial e social perpetúa o presimbo-
lismo currosiano, tamén no coidado da forma e da métrica, che-
gando ó preciosismo estilístico e métrico exhibido nos seus libros
posteriores, dende Con pólvora e magnolias (1978) ou O fin dun
canto (1982) ata Estirpe (1994). Méndez Ferrín é sen dúbida o gran
herdeiro daquel ambiente fondamente poético da Celanova deci-
monónica que mantén ergueita a bandeira da mellor lírica galega
social, nesa liña continua e sen interrupcións que nos leva de
Curros a Celso Emilio e a Ferrín.

3 BREVE CARACTERIZACIÓN DA ESCOLA POÉTICA 

DE CELANOVA

Esta auténtica Escola poética de Celanova, abandeirada pola
singular obra poética de Curros Enríquez, ten unha serie de trazos
definidores patentes, que apuntaremos rapidamente por razóns de
espacio, á espera de sistematizalos axeitadamente noutro lugar:

1) Lirismo intimista, na liña romántica máis convencional,
tratando os temas típicos da saudade e a nostalxia ante a distancia
da terra, os recordos da familia, a perda dun ser querido… Son fre-
cuentes as composicións dedicadas á morte da nai, dun fillo…
(Curros, Elices, Méndez Brandón, Justo Castro, Celso Emilio).

2) Esa opción estilística non resulta incompatible coa poe-
sía civil cun contido fortemente político e social de signo progre-
sista (Curros, Celso Emilio, Ferrín). O carácter marcadamente cívi-
co e incluso laicista destes poetas de Celanova, algúns deles dun
anticlericalismo tan radical como o do propio Curros, non debe

sorprender nunha vila fundada e formada a carón dun mosteiro
que foi crisol da cultura tanto medieval como moderna. Os conce-
llos do val de Celanova, en efecto, preitearon con frecuencia con-
tra os todopoderosos abades do mosteiro, levando a cabo diversas
rebelións. Se temos que crer a gráfica expresión de Cid Rumbao, os
de Celanova eran “los más levantiscos de todos los vasallos mona-
cales” (1994: 71), … a tradición anticlerical vén de lonxe.

3) Alusións constantes a Celanova como espacio poético e
imaxinario privilexiado. A vila é tratada como paraíso da infancia,
como lugar de arte e de vida, como ámbito poético de inspira-
ción… A expresión máis ampla deste motivo temático determi-
nante é sen dúbida o libro ferreiriano Onde o mundo se chama
Celanova. A vila fundada por Rosendo Méndez, que coñece no
dezanove un espectacular crecemento urbano e humano, co seu
magnífico recinto monumental e os seus arredores paisaxísticos,
convértese no mundo metafórico onde a estes poetas lles gusta
atopar a súa referencia creativa.

4) Perfeccionismo no plano formal, tanto retórico como
métrico. Dáse nestes poetas unha continua investigación nas
estructuras métricas e rítmico-musicais, chegando incluso ó pre-
ciosismo poético, especialmente no caso de Curros e de Ferrín.

5) Fidelidade ó maxisterio humano e lírico de Curros, que
é ademais motivo temático de moitos poemas, especialmente en
determinadas ocasións significativas como a súa onomástica (Paco
Roque), a súa morte (4 poemas de Elices, outro de Justo Castro, 2
de Méndez Brandón en 1908) ou o seu centenario, en 1951, co
célebre poema “Curros neno”, de Celso Emilio Ferreiro, e outros
dous poemas inéditos, que debemos ó seu irmán Pepe Ferreiro.

